
Gita Sundaram Mulam

ગીતસુન્દરમ્ મૂલમ્

॥ શ્રીઃ ॥
॥ શિવાભ્યાં નમઃ ॥
તઞ્જાપુરચ્છત્રપતિશ્રીતુલજામહારાજસ્ય
આસ્થાનવિદ્વચ્છિરોમણિભૂતસ્ય
શ્રીચોક્કનાથદીક્ષિતસ્ય શિષ્યેણ
સદાશિવદીક્ષિતેન વિરચિતમ્ ગીતસુન્દરમ્ ।

પ્રથમઃ સર્ગઃ
Sarga 1

શ્લોકાનિ
શ્રીમદ્-ભોસલ-વંશ-રત્ન-તુલજ-ક્ષ્માપાલ-ચૂડામણેઃ
કલ્યાણં કલયતુ સન્તતમમી લીલા-વિશેષોજ્જ્વલાઃ ।
કામં હેમ-પયોજિની-પરિસરે મધ્યે-કદમ્બ-દ્રુમં
મીનાક્ષ્યા સહ સુન્દરેશ્વર-વિભોર્-અનઙ્ગ -નિત્યોત્સવાઃ ॥ ૧॥
ત્યાગેશ-દેશિક-નિદેશ-વશંવદાનાં-
આજાનભક્તિ-વશ-નીત-સદાશિવાનામ્ ।
શ્રીચોક્કનાથ-મખિનાં નિખિલેડિતાનાં-
ઉલ્લાસયન્તુ મમ વાચં-અપાઙ્ગ -લીલાઃ ॥ ૨॥
ભારતી-સરસ-કેલિ-મન્દિરં સોમસુન્દર-કથા-ધુરન્ધરમ્ ।
શ્લાઘનીય-સભાવ-બન્ધુરં લાલયન્તુ મમ ગીત-સુન્દરમ્ ॥ ૩॥

ગીતસુન્દરમ્ મૂલમ્

પ્રથમાષ્ટપદી ।
Ashtapadi 1

માલવિરાગેણ ગીયતે । આદિતાલઃ ।
મઘવતિ પર્યટતિ ઇતરૈર્-અનુપરતમ્ ।
સમયસિ વૃત્ર-વધોદિત-દુરિતમ્ ।
સોમસુન્દર સુર-સાર્વભૌમ જય મધુરાધિપતે ॥ ૧॥ (ધ્રુવમ્)
કૃપયા પરિહરસિ ઐરાવત-તાપમ્ ।
તાપસ-રોષારોપિત-શાપમ્ ।
સોમસુન્દર ગજમુખ-જનક જય મધુરાધિપતે ॥ ૨॥
રચયસિ નીપ-વને નગરીં -અભિરામામ્ ।
કમલા-કૌતુક-વિહરણ-સીમામ્ ।
સોમસુન્દર વિશ્વવિધાયક જય મધુરાધિપતે ॥ ૩॥
મલયધ્વજ-તનયાં કામયસે દયિતામ્ ।
વિકૃતોરોજ-નિમજ્જન-મુદિતામ્ ।
સોમસુન્દર ગિરિજાવલ્લભ જય મધુરાધિપતે ॥ ૪॥
સહસાવિર્ભવસિ પાણ્ડ્ય-કુલોદ્ધરણે ।
શ્રીમીનાક્ષી-પાણિ-ગ્રહણે ।
સોમસુન્દર નવ-મોહનાઙ્ગ  જય મધુરાધિપતે ॥ ૫॥
નિયત-પતઞ્જલયે લલિતાદૃત-ભરતમ્ ।
નૃત્યસિ શઙ્કર નવ-રસ-ભરિતમ્ ।
સોમસુન્દર નિત્યાનન્દ જય મધુરાધિપતે ॥ ૬॥
કુણ્ડોદર-જઠરે અમિતાશન-ધૈર્યમ્ ।
દિશસિ તટાકતયાપ્ય્-અનિવાર્યમ્ ॥
સોમસુન્દર અદ્ભુતચરિત જય મધુરાધિપતે ॥ ૭॥
ક્ષુધિતં પાલયિતું સૃજસિ નવાન્ન-નિધિમ્ ।
વેગવતીમપિ-તત્રાનવધિમ્ ।
સોમસુન્દર હાલાસ્યેશ જય મધુરાધિપતે ॥ ૮॥
શ્લોકાનિ
ઇન્દ્રાઘં હરતે ગજેન્દ્રં-અવતે વન્યાં પુરં કુર્વતે

ગીતસુન્દરમ્ મૂલમ્

કન્યાં પ્રાર્થયતે સુમીન-નયના-પાણિગ્રહં તન્વતે ।
સાનન્દં નટતે પતઞ્જલિકૃતે કુણ્ડોદર-ક્ષુત્-કૃતે
ગર્તાન્-નમયાન્-નદીં  ચ સૃજતે શર્વાય તુભ્યં નમઃ ॥ ૪॥
યોઽસૌ કાઞ્ચનમાલયા વલ-રિપોર્-અર્ધાસનોલ્લાસિનં
હાલાસ્યે મલયધ્વજં કરુણયા સંયોજ્ય સપ્તાર્ણવીમ્ ।
સ્નાતું યોગ્ય-દશાં-અદાદપિ તયોઃ સારૂપ્ય-મુક્તિ-શ્રિયં
દેવઃ પાણ્ડ્ય-ધુરન્ધરઃ સ દિશતુ શ્રેયાંસિ ભૂયાંસિ વઃ ॥ ૫॥

દ્વિતીયાષ્ટપદી
Ashtapadi 2

ભૈરવીરાગેણ ગીયતે । મિશ્રછાપ્ તાલઃ ।
કૃત-સપ્ત-સાગરાકારણ જગત્-કારણ ।
મકુટ-ઘટિત-હિમકરણ જય જય પાણ્ડ્યપતે ॥ ૧॥
સુરલોક-નીત-મલયધ્વજ વૃષભધ્વજ ।
હરિણા-લઙ્કૃત-કર-સરસિજ જય જય પાણ્ડ્યપતે ॥ ૨॥
જનિતો-ગ્રપાણ્ડ્યાખ્ય-નન્દન જગદાનન્દન ।
કૃત-તટાતકા-મનોરઞ્જન જય જય પાણ્ડ્યપતે ॥ ૩॥
વલયાદ્ય્-આયુધ-દાન-યોજિત તનય-ભાજિત ।
મધુરાપુર-સામ્રાજ્ય-રાજિત જય જય પાણ્ડ્યપતે ॥ ૪॥
સુત-શક્તિ-તાડિત-વારિધે વિધિ-સારથે ।
અવ્યાજ-ભવ્ય-કૃપાનિધે જય જય પાણ્ડ્યપતે ॥ ૫॥
કનકાદ્રિ-દારણ-પણ્ડિત-સૂનુ-ખણ્ડિત ।
વલ-રિપુ-મૌલિ-વિશ્રુત જય જય પાણ્ડ્યપતે ॥ ૬॥
નિગમાન્ત-સિદ્ધાન્ત-બોધન સુકૃત-સાધન ।
કૃત-નત-જનતાનુમોદન જય જય પાણ્ડ્યપતે ॥ ૭॥
નવરત્ન-વિક્રમ-કારક ભવ-તારક ।
હાલાસ્યોદિતા-નન્દ-કોરક જય જય પાણ્ડ્યપતે ॥ ૮॥
શ્લોકાનિ

દેવ્યાઃ પદાબ્જં -ઉપલાદ્-અવરોપ્ય હસ્તે
સંવાહયન્-મકુટ-ચન્દ્ર-સુધાભિષિક્તમ્ ।
ક્ષન્તવ્ય-ભાવિ-સકલ-પ્રણયા-પરાધ
કલ્યાણ-સુન્દર-વિભુઃ કલયેદ્-અભીષ્ટમ્ ॥ ૬॥
કલ્યાણોત્સવ-કૌતુકાદ્-ઉપચિતૈર્-અઙ્ગૈર્ -અનઙ્ગાધિક -
સ્મેરૈર્-એધિત-હેમ-રત્ન-રુચિરા-લઙ્કાર-શ‍ૃઙ્ગારિતામ્  ।
કાન્તસ્ય્-આગમને વિલમ્બન-વશાત્-કામાસ્ત્ર-લક્ષીકૃતાં
સામ્રાજ્ઞીં  મલયધ્વજેન્દ્ર-તનયાં પ્રાહ પ્રબુદ્ધા સખી ॥ ૭॥

તૃતીયાષ્ટપદી
Ashtapadi 3

વસન્તરાગેણ ગીયતે । આદિતાલઃ ।
ખેલતિ કાઞ્ચન-નલિની-તીરે ।
ચન્દ્ર-શિખામણિ-રમરવધૂ-મણિ-સમરસ-વિવિધ-વિહારે ॥ ૧॥ (ધ્રુવમ્)
સરસ-કદમ્બ-પરાગ-ભરાલસ-શીતલ-સુરભિ-સમીરે ।
અમૃત-તરઙ્ગ -પરમ્પરયાઽર્પિત  -શીકર-મૌક્તિક-હારે ॥ ૨॥
દિશિ દિશિ નિયમિત-ચન્દ્ર-દિવાકર-મધુમાધવ-પરિવારે ।
શશિમણિ-પરિણત-સોપાનાન્તર-ચઞ્ચલ-ચારુ-ચકોરે ॥ ૩॥
મૌક્તિક-હંસ-મુખાદૃત-પઙ્કજ-રજસા કૃત-પટવાસે ।
મિલિત-પરસ્પર-કુસુમાયુધ-ગતિરતિ-મન્મથ-કૃત-હાસે ॥ ૪॥
મરકત-મેચકપત્ર-નિરન્તર-સઙ્ગત -કનક-રથાઙ્ગે  ।
હરિમણિ-કિરણચ્-છુરિત -નિશાકર-રુચિ-ઘુતિકાયિત-ભૃઙ્ગે  ॥ ૫॥
સન્તત-દર-ચલદ્-અનિલ-સમાહૃત-સારસ-સૌરભ-સારે ।
ચિન્તામણિ-ગૃહ-શિખરોદઞ્ચિત-ચન્દ્રક-રુચિર-મયુરે ॥ ૬॥
અધર-સુધાધિક-મધુર-મનોહર-દિવ્ય-ફલાગમ-રમ્યે ।
અધિકૃત-કૌતુક-સુર-નર-પન્નગ-પ્રમદા-પરિચય-સૌમ્યે ॥ ૭॥
જાતિ-વિહીન-વસન્ત-મહોદય-સમુદિત-મધુપ-નિનાદે ।
જાત-કુતૂહલ-નવયુવ-કલ્પિત-હાલાસ્યવાસિ-વિનોદે ॥ ૮॥

શ્લોકાનિ
લીલા-લોલ-દૃગઞ્ચલેષુ સરસાલાપેષુ કેલીચલદ્-
રત્ના-લઙ્કૃત-કુણ્ડલ-દ્યુતિષુ ચ સ્મેરાધર-સ્ફૂર્તિષુ   ।
ભાવૈર્-અપ્સરસો મુનિ-પ્રણયિનીઃ સમ્મોહયન્-મોદતે
સ્વામી સોમકલા-વતંસ-સુષુમા-કાન્તો વસન્તોદયે ॥ ૮॥
અદ્યોદઞ્ચિત-પઞ્ચબાણ-વિશિખ-પ્રખ્યાત-પાન્થ-વ્યથા-
સન્નદ્ધ-પ્રતિબુદ્ધ-ષટ્પદ-શુકી-પારાવત-પ્રસ્તુતાઃ ।
શ્રીખણ્ડાચલ-શીતલાનિલ-ચલન્-માકન્દ-શાખાશિખા-
મન્દાન્દોલિત-નીડ-નિર્ભર-કુહૂ -કણ્ઠસ્વરા વાસરાઃ ॥ ૯॥
એતે વેગવતી-તરઙ્ગ -તરલ-પ્રત્યગ્ર-પાથોરુહા-
નીતૈઃ શીતલ-સૌરભૈર્-વિરહિણો ભિન્દન્તિ મન્દાનિલાઃ ।
એષા વઞ્જુલ-મઞ્જરી ચ શિરસા યદ્વિક્રમં શ્લાઘતે
સોઽયં સૂન-શરાસનો વિજયતે રન્તા વસન્તશ્રિયામ્ ॥ ૧૦॥
ચૂતાઙ્કુર -પ્રથમ-ચર્વણ-ગર્વિતાનાં 
કોલાહલૈર્-મુખરિતા વનકોકિલાનામ્ ।
ઉદ્દીપનેન મદનસ્ય તટાતકયાં
વાસન્તિકાઃ સરસ-સૌરભં-આરભન્તે ॥ ૧૧॥
સુરાઙ્ગના -કલ્પિત-કૌતુકોત્સવ-
પ્રપઞ્ચિતાનઙ્ગ -કલા-કુતૂહલમ્ ।
ઉદાહરન્તી ઘનસાર-સુન્દરં
સખી પુનઃ પ્રાહ તટાતકામિતિ ॥ ૧૨॥

ચતુર્થાષ્ટપદી
Ashtapadi 4

કુમ્ભકામ્ભોધિરાગઃ । આદિતાલઃ ।
ધરતિ નવં વરવેષં ચિરયતિ તેન કદમ્બવને
સખિ તવ ઉજ્જ્વલ-ભૂષમ્ । (ધ્રુવમ્ ॥
ચમ્પક-સુન્દર-દિવ્ય-શુભાકૃતિ -કનકામ્બર-શશિધારી ।
મદન-મહોત્સવ-સમ્ભવ-સમ્ભૃત-વરયુવતી-મદહારી ॥ ૧॥

સરસ-હરિદ્રા-લેપ-મિષેણ સુધાંશુધરસ્ય શુભાઙ્ગમ્  ।
વિમૃશતિ કાપિ સ્પર્શ-સુખાલસ-લીલા-માદ્યદ્-અપાઙ્ગમ્  ॥ ૨॥
લોક-વિલોકન-દોષ-નિવારક-મૃગમદ-બિન્દું-ઉદારમ્ ।
એકકપોલે રચયતિ કાચન નખલેખન-સુકુમારમ્ ॥ ૩॥
કામપિ શુભિકા-લઙ્કરણોદ્ધૃત-બાહુલતા-લલિતાઙ્ગીમ્  ।
સ્મર-સમયોચિતં-અનુનયતિ શ્રિત-કોકિલ-કલરવ-ભઙ્ગીમ્  ॥ ૪॥
અપ્સરસાં-ઉપગાનરસૈર્-અનુરઞ્જિત-મઙ્ગલ -ગીતામ્ ।
નયન-વિલાસૈર્-એલાકુઞ્જં ગમયતિ સુમશર-ભીતામ્ ॥ ૫॥
કામપિ કામકલા-પરિશીલિત-રતિસુખ-રચના-લોલામ્ ।
લજ્જયતિ પ્રિય-સરસ-ચમત્કૃતિ -સત્કૃત-નવનવ-લીલામ્ ॥ ૬॥
કાચિદ્-અલક્તક-રેખાચિત્રં પદકમલે રચયન્તી ।
સૂચિત-રાગ-નવોદય-રીતિં  સ્વયં-અનુસરતિ નમન્તી ॥ ૭॥
કામપિ ગુરુકુચ-કુમ્ભ-વિજૃમ્ભણ -મુદિત-મદાલસ-ભાવામ્ ।
સુખયતિ હાલાસ્યોપવને કૃત-કુસુમ-ધનુર્ધર-સેવામ્ ॥ ૮॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ
ચતુઃષષ્ટિ-લીલાસઙ્ગ્રહે  ગીતસુન્દરે પ્રથમઃ સર્ગઃ ॥

દ્વિતીયઃ સર્ગઃ
Sarga 2

શ્લોકાનિ
અમર-વનિતા-લાસ્યે દાસ્યે મહેન્દ્રકૃતે મુદા
વિહરતિ શિવે વન્યાવન્યાં-અમોઘ-વિલાસિનિ ।
પ્રણય-વિધુતા માનાધીના વિધાય રહઃ સખીં
સ્મર-શર-પરિશ્રાન્તા કાન્તા તદાહ તટાતકા ॥ ૧॥
અપિ રજત-ગિરીશં પ્રાપ્ય જેતું કરાભ્યાં
વિગલિત-શર-ચાપા તેન કામાનુરૂપા ।
મધુર-ચતુર-મુગ્ધૈઃ કૈરપિ પ્રેમસારૈઃ
સખિ સરસ-વિલાસૈર્-અઞ્ચિતા વઞ્ચિતાસ્મિ ॥ ૨॥

પઞ્ચમાષ્ટપદી
Ashtapadi 5

માં-અનુભવિતું ધૃત-સુમચાપં
વસતીવાગ્રે શિવ-શુભ-રૂપમ્ ॥ધ્રુવમ્ ॥
તરલિત-મૌલિ-કલાધર-કોરક-કલિત-સુધારસ-સેકમ્ ।
મદન-મદાલસ-લોચન-સૂચિત-રતિ-કૌશલ-પરિપાકમ્ ॥ ૧॥
દરહસિત-સ્ફુરિતાધર-દર્શિત  -વીટી-સોરભસારમ્ ।
પીત-પરાગ-વિધૂસર-કેસર-ભાસુર-કુરવ-કહારમ્ ॥ ૨॥
કાઞ્ચન-રેખા-ત્રય-પરિશોભિત-તિલકિત-રત્ન-કલાપમ્ ।
ગુરુકુચ-મૃગમદ-મકરી-મુદ્રિત-કુઙ્કુમસાર -વિલેપમ્ ॥ ૩॥
વિદ્રુમ-કોમલ-રક્તાઙ્ગુલિ -મુખ-નર્તિત  -રત્ન-કુરઙ્ગમ્  ।
કર્ણોત્તંસિત-કુવલય-વાસિત-લીલાપાઙ્ગ -તરઙ્ગમ્  ॥ ૪॥
કર-ધૃત-પાવક-કલિત-પ્રત્યય-નિયતાચઞ્ચલ-ભાવમ્ ।
પ્રતિકલ-ડમરુક-વાદન-સાધિત-કામકલા-રસ-ભાવમ્ ॥ ૫॥
મઞ્જુલ-શિઞ્જિત-મઞ્જીરોજ્જ્વલ-કિઞ્ચિદ્-ઉદઞ્ચિત-પાદમ્ ।
પદગતિ-વિસ્તૃત-તાલ-ઝલજ્ઝલ-વિહિતાન્ધક-તનુભેદમ્ ॥ ૬॥
મન્દાન્દોલિત-કુણ્ડલ-વિલસિત-વિતત-ફણામણિ-ભાસમ્ ।
આમ્રેડિત-ભરતાગમ-ફણિતિ-પ્રકટિત-મણિત-વિલાસમ્ ॥ ૭॥
કુસુમ-શરાહવ-કુહના-પણ્ડિત-તાણ્ડવ-મોહન-વેષમ્ ।
વેગવતીજલ-સીકર-શીતલ-નવહાલાસ્ય-નિવેશમ્ ॥ ૮॥
શ્લોકાનિ
ભુવનવિજય-રક્ષા-ચૂર્ણ-કીર્ણાનિ ભૂયઃ
પથિક-વદન-શીતાંશૂ-પરાગૈઃ પરાગૈઃ ।
મધુરસ-વિષધારાં-ઉદ્વમન્તિ પ્રયુઙ્ત્તે
કિસલય-ભુજગા-સ્ત્રાણ્યન્તરઙ્ગાણ્ય્ -અનઙ્ગઃ  ॥ ૩॥
કુસુમ-વિલસન્-મલ્લી-વલ્લી-નિકુઞ્જ-સસમ્ભ્રમ-
ભ્રમર-યુવતિ-શ્રેણી-વેણીયુતે મણિમણ્ડપે ।

તરુણિમ-લસદ્ગર્વે શર્વે વિહારિણિ માં વિના
વિષમ-વિશિખાધીનં દીનં મનો ન વિનોદ્યતે ॥ ૪॥

ષષ્ઠાષ્ટપદી
Ashtapadi 6

કામ્બોજી-રાગેણ ગીયતે । મિશ્રછાપ્ તાલઃ ।
ઘટય મયા સહ સખિ શશિભૂષમ્ ।
નવનવ-ભાવ-વિશેષ-મનોહરયા ધૃત-મન્મથ-વેષમ્ ॥ધ્રુવમ્ ॥
પરિણય-મણ્ડપં-ઉપગતયા દરવલિત-દૃશા મદયન્તમ્ ।
રુચિરાઙુલિ -ધૃત-કરતલયા નખશિરસા મૃદુ વિલિખન્તમ્ ॥ ૧॥
અવિરલ-વર્ષિત  -મૌક્તિકયા દરહસિતોલ્લસદ્-અનુમોદમ્ ।
મણિરણિતોજ્જ્વલ-નૂપુરયા દૃષદ્-આરોપિત-મૃદુ-પાદમ્ ॥ ૨॥
પરિચય-સઙ્ગત -તનુ-લતયા શ્રિતગુરુકુચ-લિકુચાભોગમ્ ।
સરસ-કરગ્રહ-પુલકિતયા સ્મર-ચકિતોદયદ્-અનુરાગમ્ ॥ ૩॥
કેલિગૃહં નિશિ ભાજિતયા રતિસુખ-રચને રસયન્તમ્ ।
કરયુગ-પિહિત-પયોધરયા મણિકાઞ્ચીં  વિશ્લથયન્તમ્ ॥ ૪॥
નયન-નિવારિત-સાહસયા નખ-વિકસિ-સુકલાજાલમ્ ।
અમિત-મદન-મદ-પરવશયા દૃઢ-પરિરમ્ભણ-બહુલીલમ્ ॥ ૫॥
સુરત-સુખાલસ-લોચનયા કૃત-મધુરાધર-રસપાનમ્ ।
ખિન્ન-કપોલ-કુચસ્થલયા નવ-નિધુવન-કુતુક-વિધાનમ્ ॥ ૬॥
વિલુલિત-કુન્તલ-કુણ્ડલયા કર-લાલિત-કુચ-કલશાન્તમ્ ।
વિલસિત-વીરાયિત-કલયા દર-મુકુલિત -સરસ-દૃગન્તમ્ ॥ ૭॥
ઉપરત-કલરવ-કૂજિતયા ચિર-પરિચિત-હૃદયં-ઉદારમ્ ।
શ્રમજલ-બિન્દુ-પરિષ્કૃતયા સ્મૃત-હાલાસ્ય-વન-વિહારમ્ ॥ ૮॥
શ્લોકાનિ
આયાન્ત્યા કનકાબ્જિની પથિ મયા સાકૂતં-આલોકિતે
દેવે નિર્જર-કામિની-પરિષદિ પ્રત્યગ્ર-લીલા-રસમ્ ।
સદ્યઃ સ્વિદ્યદ્-ઉરઃસ્થલં સચકિત-વ્યાપરિતાર્ધેક્ષણં

સવ્યાજ-સ્મયમાન-વક્ત્ર-કમલં વૈલક્ષ્યં-આલક્ષ્યતે ॥ ૫॥
ઉદ્યદ્-વેગવતીતરઙ્ગ -નિકર-વ્યક્તાનુપૂર્વ્યા સ્પૃશન્-
રોમાઞ્ચં જનયન્-કદમ્બ-મુકુલોલ્લાસોપલમ્ભ-ક્રમાત્ ।
ભૃઙ્ગી -કોક-કપોત-કોકિલ-રવૈર્-આશાન્તરં પૂરયન્-
બન્ધુર્-ગન્ધવહસ્તનન્ધય ઇહ પ્રત્યઙગં-આલિઙ્ગતિ  ॥ ૬॥
પ્રાન્ત-ભ્રાન્ત-દૃગન્ત-લીલ-મુદિત-ભ્રૂ-વલ્લરી-ચાપલં
ચિન્તા-નિશ્ચલ-કર્ણપૂરં-અસમ-પ્રશ્નોત્તર-પ્રક્રિયમ્ ।
આકલ્યાનતિ-કૌતુકં સુરવધૂ-બિબ્વોક-જાત-સ્પૃહં
ભાવૈઃ કૈરપિ શઙ્કરઃ પ્રતિલતાગેહં પરિક્રામતિ ॥ ૭॥
સ્મરોપદેશ-સ્મૃત-ભાવ-બન્ધાં
તટાતકાં વેગવતી-તટેષુ ।
અન્વિષ્ય રથ્યાસુ લતા-ગૃહેષુ
રસાલમૂલં ગિરિશઃ સિષેવે ॥ ૮॥

સપ્તમાષ્ટપદી
Ashtapadi 7

ભૂપાલ-રાગેણ ગીયતે । મિશ્રછાપ્ તાલઃ ।
શિવ શિવ વસન્ત-સમયે સાધુના વિરહેણ । (ધ્રુવમ્ ॥
તાં-અવાપ્ય વિનોદયામિ કદા મનો મદનેન ।
તાપકારિતયાભિયાતિરિવાદ્ય યો મમ તેન ॥ ૧॥
તાં-અભિન્ન-તનું બિભેમ્ય્-અધુના હૃદિ પ્રણિધાતુમ્ ।
જન્મભૂમિ-ગતાં સ્મરો બહુ બાધયેન્-મદહેતુમ્ ॥ ૨॥
ભાવચિત્ર-વિલેખને કલયે કથં કર-પલ્લવમ્ ।
તત્કલા અપિ માનિનીવ ન સાગસો વિષયા ધ્રુવમ્ ॥ ૩॥
તાં વિયોગ-કૃશાં વિધાય વૃથા યદાચરિતં મયા ।
તત્ફલાનિ વિવૃણ્વતે કિમુ કોકિલા મદસૂયયા ॥ ૪॥
કોપ-રક્ત-દૃશેવ કોક-નદેન વેગવતી-ક્ષતે ।
કીર્ણ-શીકરં-ઉદ્યતોર્મિકરેણ   કુપ્યતિ મત્કૃતે ॥ ૫॥

કિં  કરોમિ કથં વદામિ ભજામિ કં મદનાદૃતે ।
જીવિતા-વધિર્-આનતિર્-મુહુર્ -અઙ્ગજાય  ધનુષ્મતે ॥ ૬॥
હન્ત કૃન્તતિ  ચિન્તયા તનું-આત્મભૂરિવ માનસમ્ ।
તાં-ઉપેત્ય કૃત-વ્યથાં-અભિનેતું-એનં-અનાગસમ્ ॥ ૭॥
તાં-અહં પ્રતિપદ્ય સત્વરં-આત્ત-રમ્ય-વિલાસિનીમ્ ।
રઞ્જયામિ કદા રતૌ હાલાસ્ય-સૌધ-નિવાસિનીમ્ ॥ ૮॥
શ્લોકાનિ
તવવિમતં-અપાસ્તં વહ્નિનેત્રં નિટાલે
સપદિ દહતિ ચેન્-માં મન્મથ ત્વચ્-છરાગ્નિઃ ।
અપહૃત-નિજરેખે વંશરત્ના-પરાધિન્-
અહહ હિમ-મયૂખો દુઃસહં કિં  ન કુર્યાત્ ॥ ૮॥
પુરા સારઙ્ગાક્ષ્યા  વિવિધ-રસ-ભાવૈર્-ઉપચિતો
વિયોગ્-એર્ષ્યા-ક્રોધાત્-સપદિ મદનો માં વ્યથયતુ ।
કઠોર-શ્રીર્-અન્તર્-દહન-તુહિનાસાર-તરલા
દશાયાં-અસ્યાં મે બત મુકુટ-ભૂષાપિ વિમતા ॥ ૯॥
બાણૈસ્તે મધુ-સંસ્કૃતૈર્-અવિરહી વધ્યઃ કથં સ્યાદ્-અતઃ
સ્વાન્તં પ્રાપ્ય મનાગ્-અનાર્ય ચલયન્-ધત્સે દશાં-ઈદૃશીમ્ ।
શ્રીચેતોભવ ભાવય ત્રિજગતાં સમ્મોહકં ત્વાં વિના
દેહાર્ધ-પ્રતિપન્ન-મૂર્તિમપિ   તાં કો વા વિયોક્તા મયા ॥ ૧૦॥
દૃશ્યં સર્વમપિ પ્રિયે તવ વપુઃ શ્રાવ્યં વચસ્-તાવકં
સ્પૃશ્યં ત્વત્કુચ-કુમ્ભ-યુગ્મમપિ ચ ઘ્રાતવ્યં-આસ્યં તવ ।
આસ્વાદ્યં ચ તવાધરા-મૃતમપિ ધ્યેયં ત્વદ્-આલિઙ્ગનં
સર્વં ત્વન્-મયમેવ કો નુ વિરહઃ કા વા નિયોગ-વ્યથા ॥ ૧૧॥
અમ્ભોરુહં વદનં-ઉત્પલં-ઈક્ષણં ચ
ચૂત-પ્રવાલં-અધરં લિકુચાવુરોજૌ ।
ચામ્પેયદામ વપુર્-આદધતી વનશ્રીર્-
એષા તનોતિ કુતુકાનિ તટાતકેવ ॥ ૧૨॥
આમોદૈર્-મધુમેદુરૈર્-અલિકુલૈર્-આરબ્ધ-ચારુ-સ્વનૈઃ
સોત્કણ્ઠૈઃ કલકણ્ઠ-કણ્ઠ-રણિતૈઃ શીતૈશ્ચ વાતાઙ્કુરૈઃ  ।

નીતો હન્ત વનાદ્-વનાન્તરં-અસૌ દૃષ્ટ્વા ચ તત્રોત્તરં
હાલાસ્યં નવરત્ન-સૌધં-અગમદ્-બાલેન્દુ-ચૂડામણિઃ ॥ ૧૩॥
મધુરા-નગરોપાન્ત-રત્ન-સૌધ-વિહારિણમ્ ।
જગાદ મીનનયના-સખી કર્પૂર-સુન્દરમ્ ॥ ૧૪॥

અષ્ટમાષ્ટપદી
Ashtapadi 8

રાજસુતા રતિરૂપા શિવ
ચન્દન-મલય-સમીર-સુધાકર-વિરચિત-શતગુણ-તાપા । (ધ્રુવમ્ ॥
પશ્યતિ ન કિમપિ દૃશ્યં-ઉદાસ્તે વિશતિ વિષાદં-અવાર્યમ્ ।
શઙ્કર તાવક-વિરહ-વિચારે ચઞ્ચતિ મુઞ્ચતિ ધૈર્યમ્ ॥ ૧॥
કનક-સરોજ-રજોભર-ધૂસરમપિ તનયાકૃત-હંસમ્ ।
ભસિત-તિરોહિત-પાવકમિવ સંસ્પૃશ્ય ક્ષિપતિ નતાંસમ્ ॥ ૨॥
ફાલ-વિલોચન ફણિપતિ-કઙ્કણ ખણ્ડિત-ચન્દ્ર-લલામ ।
અનલ-શરીર કિરાત-વરેતિ ચ જપતિ સદા તવ નામ ॥ ૩॥
નવઘનસારૈ રુચિર-શરીરં રચયતિ મૃગમદ-કણ્ઠમ્ ।
નિજ-શશિકલયા કલિત-વતંસં શ્લિષ્યતિ લસદ્-ઉપકણ્ઠમ્ ॥ ૪॥
ધ્યાયતિ કિઞ્ચન વિલિખતિ કિઞ્ચન કુપ્યતિ જનં-ઉપયાન્તમ્ ।
તુષ્યતિ વિજને ક્ષણમપિ શુષ્યતિ સ્મૃતં-અનપેક્ષ્ય ભવન્તમ્ ॥ ૫॥
ક્ષણમિવ મરકત-ગૃહં-અધિશેતે ક્ષણમિવ નલિની-પત્રમ્ ।
ક્ષણમપિ કદલીવેદીભાગં પારદ-તરલ-ચરિત્રમ્ ॥ ૬॥
કામ-શરાનલ-કવચિતમપિ નિજ-જીવ-કુસુમ-મૃદુ-બન્ધમ્ ।
ધ્યાનરસેન મુહુઃ  પરિરક્ષતિ શઙ્કર ભવદ્-અનુબન્ધમ્ ॥ ૭॥
અલસ-વિલોચનં-અઙ્કુરિત -સ્મિતં-અનિતર-પરિચિત-દાસ્યમ્ ।
અમિત-કુતૂહલમિહ વાઞ્છતિ તવ હાલાસ્યેશ રહસ્યમ્ ॥ ૮॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ
ચતુઃષષ્ટિ-લીલાસઙ્ગ્રહે  ગીતસુન્દરે દ્વિતીયઃ સર્ગઃ ॥

તૃતીયઃ સર્ગઃ
Sarga 3

શ્લોકાનિ
દૃષ્ટિં  વસ્તુષુ ન પ્રચોદયતિ સા દૃષ્ટાનિ નાપેક્ષતે
સાપેક્ષાણિ ન ચાદદાતિ ન તથા ધત્તે ગૃહીતાન્યપિ ।
સુપ્તેવ પ્રતિબોધિતેવ વિમતેવાપ્તેવ ભીતેવ ચ
પ્રત્ય્ત્પન્ન-બલેવ તે વિરહિણી પ્રત્યાશયા પ્રાણિતિ ॥ ૧॥
ચિત્રે ત્વાં ચિર-નિર્મિતં   પુનરપિ દ્રષ્ટું ન શક્નોતિ સા
કન્દર્પ્-આકૃતિ-શઙ્કયા શશિભયાન્-નાદર્શં-આલોકતે ।
કિં  વક્ષ્યે વિરહે તવ પ્રમથિતા નિર્વેગ-શઙ્કા-શતૈર્-
અઙ્ગાનામપિ  સૌરભૈર્-અપકૃતિં  જાનાતિ મીનેક્ષણા ॥ ૨॥

નવમાષ્ટપદી
Ashtapadi 9

દેશાક્ષિરાગેણ ગીયતે । મિશ્રછાપ્ તાલઃ ।
અમ્બિકા જગદમ્બિકા
જગતાં-અધિનાયિકા ॥ ધ્રુવમ્ ॥
શરદ્-અમૃત-કિરણ-શુભ્રં-ઉદારમ્ ।
વિરહોચિતમિવ વહતિ શરીરમ્ ॥ ૧॥
શિરસિ કરોતિ સુધાકર-કલિકામ્ ।
સુમશર-ચીટીમિવ ભય-જનિકામ્ ॥ ૨॥
રવિકિરણારુણમપિ ચ કપર્દમ્ ।
વ્રતમિવ વિદધાત્યલકવિમર્દમ્ ॥ ૩॥
કર-વિવલિત-ચન્દ્રકલા-ઘુટિકા ।
જપતિ કિમપિ તવ સુખસઙ્ઘતટિકા  ॥ ૪॥
કરધૃત-પુસ્તકં -એતિ સમોદમ્ ।
સરસ-કવિતયા કમપિ વિનોદમ્ ॥ ૫॥
હિમકિરણોપલ-તનુરિવ શશિના ।

ભવતા કિરતુ સુધા-રસ-મધુના ॥ ૬॥
અલમિહ મન્મથ-વિક્રમ-વિધિના ।
પરં-ઉપયાહિ પુરેતિ સુવચના ॥ ૭॥
મનસિ વચસ્યપિ વપુષિ વસન્તમ્ ।
પ્રથયતિ હાલાસ્યેશ ભવન્તમ્ ॥ ૮॥
શ્લોકાનિ
વિમોહિતાં વિસ્મૃત-બાલ-લીલાં
વિયોગ-દીનાં-અમૃતાંશુ-મૌલે ।
સઞ્જીવય ત્વં સરસાઙ્ગ -સઙાદ્-
અનઙ્ગદેવે  શપથોઽન્યથા તે ॥ ૩॥
વ્યાપ્તા શીતકર-ત્વિષેવ તરલા તસ્યાસ્-તનુઃ પાણ્ડરા
સઙ્ક્રાન્તં  સ્મર-કાર્મુકૈરિવ મુખં કર્ણાન્ત-મુગ્ધેક્ષણમ્ ।
હૃત્વા ધૈર્યં-ઉપાગતો બહિરિવ શ્વાસાનિલો વેગતશ્-
ચૈતન્યં ત્વયિ ગૂહિતં વિષધરે નાદ્યાપહર્તું ક્ષમઃ ॥ ૪॥
અપિ વપુષિ સમર્પિતાર્ધભાગા 
તવ પુરભાગ-નિગૂહનોત્સુકા યા ।
પરુષ-વિરહિણી કથં નુ સૈવ
જ્વલદ-સમેષુ-શરાનલં સહેત ॥ ૫॥
ઇહ મણિ-સદને વસામિ તસ્યા
ઝટિતિ સમાનયને સખિ ત્વરેથાઃ ।
ઇતિ શિવ-વચસા ક્ષણાદ્-ઉપેતા
તરલ-દૃશં પુનરાહ તાં વયસ્યા ॥ ૬॥

દશમાષ્ટપદી
Ashtapadi 10

આનન્દભૈરવી રાગેણ ગીયતે । આદિતાલઃ ।
ગિરિજાતે પુર-વૈરી
મજ્જતિ વિપુલ-વિષાદે । ધ્રુવમ્ ॥
ગરમિવ નવઘનસારં ગણયતિ ચકિતેન ।

રવિમિવ રજનીકરં પ્રણમતિ બહુ વિનયેન ॥ ૧॥
રિપુમિવ નિજ-હિત-લોકં કલયતિ કરુણેન ।
ગિરિમિવ મૃગશાવકં વિચરતિ ચિર-ચલિતેન ॥ ૨॥
વનમિવ મણિ-ગૃહ-જાતં પ્રથયતિ શ્વસિતેષુ ।
મણિમિવ કર-ચાલિતં વિચરતિ ત્વાં વિપિનેષુ ॥ ૩॥
શુચિમિવ કિસલય-જાલં શમયતિ સલિલેન ।
શઠમિવ મલયાનિલં પ્રશપતિ સહ શપથેન ॥ ૪॥
અધિવપુર્-ઉદયતિ તાપે ત્યજતિ ચન્દ્ર-લલામ ।
નિનદતિ વન-મધુપે શ્લથયતિ ધૃત-સુમદામ ॥ ૫॥
વિલસતિ ધુરિ હાલાસ્યે નયનસુખં-ઉપૈતિ ।
સ્ફુરતિ વિરહ-રહસ્યે સીદતિ રુજં -ઉપયાતિ ॥ ૬॥
શ્લોકાનિ
દત્તા જીવ-કલા રતિ-પ્રણયિને યત્ર ત્વયા મુગ્ધયા
તસ્મિન્-નીપ-પરાગ-પાટલતરે માણિક્ય-સિંહાસને   ।
પશ્યન્-ઉત્સુકં -અન્તરાન્તરચલન્-નેત્રાઞ્ચલૈસ્-ત્વામિવ
સ્વામી તાવક-યાવકારુણ-દરસ્મેરાધરં ધ્યાયતિ ॥ ૭॥

એકાદશાષ્ટપદી
Ashtapadi 11

કેદારગૌલરાગેણ ગીયતે । આદિતાલઃ ।
નીપ-વનાન્તે મધુરોપાન્તે નિવસતિ રાજ-કિરીટી ।
ચતુરે તાદૃશ-નવરસ-રસિકં સુખયતિ નાન્યવધૂટી ॥ધ્રુવમ્ ॥
તરુણ-શશાઙ્કં મૃગમદ-પઙ્કં
તવ શિવકૃતં-અપહારમ્ ।
સખિ પરિશીલય સપદિ વિલોકય
ઘુમુઘુમિતં ઘનસારમ્ ॥ ૧॥
ચઞ્ચદ્-અપાઙ્ગં  ચતુર-કુરઙ્ગં  નટયતિ કર-કમલેન ।
સ્મરતિ તવાલસ-વલિત-સસાધ્વસ-નયન-વિલાસમનેન ॥ ૨॥

નયતિ સમીરં કુવલય-હારં પરિણત-મુકુલ-કલાપમ્ ।
નવહિમ-સલિલં મલયજં -અતુલં ઘટયતિ શયન-સમીપમ્ ॥ ૩॥
મદન-કલમ્બં તવ ચ વિલમ્બં ન હિ સહતે પુરવૈરી ।
તવ શિખિ-ચન્દ્રક-રુચિર-નવાંશુક-પરિમલ-વિસરવિહારી ॥ ૪॥
ચલતિ વતંસે શ્રયતિ ચ હંસે મૃદુગતિં  -અનુસર ધીરમ્ ।
શ્રુતિસુખ-રચનં કરશુક-વચનં લાલય પથિ સુકુમારમ્ ॥ ૫॥
દલતિ નિચોલે ગલતિ દુકૂલે દૃઢ-પરિરમ્ભણ-શીલમ્ ।
રમય વિશઙ્કં રચિત-નખાઙ્કં શિવં-અધરામૃત-લોલમ્ ॥ ૬॥
સમ-રતિ-સરસં શિવં-અતિરભસં સુખ-શયિતં કુચભારે ।
કૃતમણિ-રણિતં વિલસિત-મણિતં રઞ્જય નવસુખસારે ॥ ૭॥
મદન-નિદાનં મદ-કલ-ગાનં રહસિ નિવેદય લાસ્યે ।
સખિ મણિ-સદને સરસિજ-વદને ભજ તં નવહાલાસ્યે ॥ ૮॥
શ્લોકાનિ
કિસલ-ચલિતં કીરાલાપં પુરો ન સમીહતે
લલિત-વલિત-ગ્રીવં સાસ્રં દિશો મુહુર્ -ઈક્ષતે ।
કલયતિ કરે વક્ત્રામ્ભોજં તવાગમ-સમ્મુખં
ગ્લપયતિ વનં ગાઢ-શ્વાસૈઃ શિવે રમણસ્-તવ ॥ ૮॥
અસ્તં ચણ્ડ-કરસ્ય વીક્ષ્ય વિમુખો દેવઃ પ્રતીક્ષ્યાન્તરે
કાન્ત્યા તેષુ નરાવૃતં જગદિતિ પ્રીણાતિ સન્ધ્યારુણે ।
ધ્વાન્તં ગાઢમિતિ પ્રમુગ્ધ-કરણો ભૂયઃકલાં-ઐન્દવીં
સમ્ભાવ્ય પ્રણયાર્પિતાં   તવ તનુ-જ્યોત્સ્નામપિ શ્લાઘતે ॥ ૯॥
સઞ્ચારસ્-તિમિરસ્ય મુગ્ધ-તરુણીં-આરાહવ-પ્રક્રિયા-
સાર-ખ્યાપક-સૂત્રધાર ઇવ હિ વ્યગ્રાભિસાર-ક્રમઃ ।
સત્યસ્મિન્-દૃશિ બદ્ધ-પુષ્પ-ધનુષો યૂનોર્-અપારં રહઃ-
સંલાપૈઃ સહ સમ્ભ્રમૈઃ સહ રતારમ્ભૈઃ સહાલિઙ્ગનૈઃ  ॥ ૧૦॥
ઇદમિહ તટં હેમાબ્જિન્યાસ્-તતો નવચમ્પકઃ
કુરવક-તરું વામે કૃત્વા  રસાલં-ઉપાશ્રિતઃ ।
તદનુ નિકટે દ્રષ્ટું શક્યાં-ઉપેત્ય સ સમ્ભ્રમાત્-
સુદતિ ભવતીં  ગાઢાશ્લેષૈર્-નયેન્-મણિવેદિકામ્ ॥ ૧૧॥

અય તાં ગુરુ-કુચ-તાન્તાં
ગમન-શ્રાન્તાં નિતમ્બ-ભારેણ ।
દૃષ્ટ્વા નિકુઞ્જ-શયિતાં
તચ્ચરિતં પ્રાહ શઙ્કરાય સખી ॥ ૧૨॥

દ્વાદશાષ્ટપદી
Ashtapadi 12

દેવ વિભો મહાદેવ વિભો
ત્વયિ ચિરસક્તા પાણ્ડ્યસુતા ॥ધ્રુવમ્ ॥
કથમપિ કતિપય-પદં-અનુચલિતા ।
ગુરુકુચ-જઘન-ભરેણ વિવલિતા ॥ ૧॥
શ્વસિતિ ન સૌરભ-મિલદ્-અલિ-ભીતા ।
ન ચલતિ મલય-સમીર-વિધૂતા ॥ ૨॥
ગણયતિ કિમપિ મનોરથ-જાલમ્ ।
હસતિ વિનિન્દતિ વિભવં-અવેલમ્ ॥ ૩॥
મુહુરપિ  કલયતિ મણ્ડનં-અમિતમ્ ।
દિશિ દિશિ કિરતિ દૃશં સહ-ચકિતમ્ ॥ ૪॥
તિમિરાગતમિવ તત્રભવન્તમ્ ।
ગાયતિ સૂચિત-વાસ-ગૃહાન્તમ્ ॥ ૫॥
ભવદ્-અભિસાર-વિલોકન-કુતુકમ્ ।
સફલયતરલિત-ચન્દિર-કલિકમ્ ॥ ૬॥
અપચિત-મૃદુલ-રસાલ-કિસાલા ।
રચયતિ શયનં રતિસુખ-લોલા ॥ ૭॥
જીવતિ સા તવ પુરાકૃત-કલયા ।
હાલાસ્યે ભવદ્-અર્પિતા  -ધર-સુધયા ॥ ૮॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ
ચતુઃષષ્ટિ-લીલાસઙ્ગ્રહે  ગીતસુન્દરે તૃતીયઃ સર્ગઃ ॥

ચતુર્થઃ સર્ગઃ
Sarga 4

શ્લોકાનિ
અચિરં-અભિસર ત્વં પ્રીણય પ્રાણ-કાન્તાં
ત્વદધર-મધુ-લોલા કાતરા સા વિયોગે ।
ચલિતું-અનવકાશા મુદ્રિતા મોહકોશે
ગણિત-રજનિ-શેષા ભૃઙ્ગ -યોષેવ ખિન્ના ॥ ૧॥
અપિ ચિરયસિ ચેત્ત્વં ભાવજં વા રુજં વા
પરિહર પરમેશ પ્રાણિતું પ્રેયસી તે ।
પરિચય-સરસાનાં સા સખીનાં વિયોગેઽપ્ય્-
અનુકલયતિ તાપં કિં  પુનઃ પ્રાણ-બન્ધોઃ ॥ ૨॥
અદ્યૈવ હન્ત કુસુમાયુધ-જૈત્ર-યાત્રા
વિસ્તારિતા પટ-કુટી મકરાઙ્કિતેવ ।
આલોક-ભીત-સકલારિ-કલા દશાભિર્-
આબદ્ધ-રશ્મિર્-ઉદિતા હરિણાઙ્ક-મૂર્તિઃ   ॥ ૩॥
તપતિ તનું હિમમાનૌ
વિરહ-કૃશાનૌ ચ દહતિ બહુભીતા ।
અવિરલિત-બાષ્પ-પૂરં
શોકં -અધીરં વિતેને સા ॥ ૪॥

ત્રયોદશાષ્ટપદી
Ashtapadi 13

આહરિરાગેણ ગીયતે । ઝમ્પાતાલઃ ।
કિં  કરોમિ કથં સહે
વિફલિત-કઠોર-જીવિતાહમ્ ॥ધ્રુવમ્ ॥
અતિ-પરુષ-કામશરં-અનુસરતિ હિમકરે ।
રતિ-કુતુકં -અપરાસુ નયતિ શિતિ-કન્ધરે ॥ ૧॥
અપિ તમસિ મમ વસતિરિવ વિપિન-કૌમુદી ।
ગિરિશ-મતિરિવ બહુલ-કુસુમ-વન-ષટ્પદી ॥ ૨॥

અનુશોચ્ય બહુ ખેદયતિ ચક્રવાકી ।
નીલકણ્ઠતયેવ નટતિ કેકી ॥ ૩॥
તનુમિવ હિ શોષયતિ ભૂષણ-કદમ્બમ્ ।
કલયતિ ચ પરવશે ગિરિશે વિડમ્બમ્ ॥ ૪॥
સુરલોક-વનિતાભિર્-અપિ યદ્-અનુયાતમ્ ।
ભાવિ શલ્યં તદિહ મમ હૃદિ નિખાતમ્ ॥ ૫॥
અતિવિરહિ-વપુર્-ઇદં કિમિતિ ધૃત-ચેતનમ્ ।
અનુભવિષ્યતિ કિં  નુ વિમુખ વૃષ-કેતનમ્ ॥ ૬॥
અનુચલિત-ચન્દ્રકલં-અનુવલિત-કન્ધરમ્ ।
સ્ફુરતિ મમ માનસં સ્ફુરિત-મધુરાધરમ્ ॥ ૭॥
મદન-શશિ-મલય-ગિરિ-પવન-વૈરસ્યમ્ ।
જિત્વા કદા યામિ નવ્ય-હાલાસ્યમ્ ॥ ૮॥
શ્લોકાનિ
દેવઃ પુષ્પવને વિલાસ-રસિકઃ કિં  હેમનાથારતઃ
કિં  વા સાર-તરેણ ભદ્ર-વનિતા-ગાનેન સમ્મોહિતઃ ।
યદ્વા વૈશ્યસુતા-કર-ગ્રહ-સુખાન્નેષ્ટે નિવૃત્યૈ કુતઃ
સારજ્ઞઃ પ્રણયી યુવા સમરસોઽપ્યદ્યાપિ નૈવાગતઃ ॥ ૫॥
અથાનુનેતું શશિખણ્ડ-ચૂડં
ચિરાદ્-અલબ્ધા-વસરાં-ઉપેતામ્ ।
સખીં વિલોક્ય પ્રિયં-અન્યકાન્તા-
વશીકૃતં દુષ્ટં -ઇવાહ ગૌરી ॥ ૬॥

ચતુર્દશાષ્ટપદી
Ashtapadi 14

કાપિ નવલલિતા વશયતિ શિવં-અઙ્ગજ -પાલિતા ॥ધ્રુવમ્ ॥
મદન-મદોદિત-વદન-વિકાસા ।
રતિસુખ-લાલસ-નયન-વિલાસા ॥ ૧॥

દરહસિત-સ્ફુરિતાધર-બિમ્બા ।
તરુણિમ-મદ-મત્ત-વિતત-નિતમ્બા ॥ ૨॥
સરભ-સપરિરમ્ભ-ગુમ્ફિત-પુલકા ।
ચિર-પરિશીલિત-નખ-દન્ત-કલિકા ॥ ૩॥
સકુતુક-સમરસ-કેલિ-કલાપા ।
કુચ-કુમ્ભ-કૌસુમ્ભ-કલિત-વિલેપા ॥ ૪॥
નવ-મદનાહવ-સમ્ભૃત-લીલા ।
મણિ-કુણ્ડલ-બિમ્બ-ચુમ્બિ-કપોલા ॥ ૫॥
ષે એન્જોય્સ્ એવેર્-નેવ્ પસ્સિઓનતે સ્પોર્ત્સ્, દુરિન્ગ્ વ્હિચ્ થે એઅર્-રિન્ગ્સ્ કિસ્સ્ હેર્ ચીક્સ્। (૫॥
કાઞ્ચી-મણિ-રણિતોચિત-મણિતા ।
સ્મર-સમરોદ્ધત-નટન-વિવલિતા ॥ ૬॥
ચલ-દલકાહત-કર્ણ-શિરીષા ।
દર-મીલિતેક્ષણ-દર્શિત  -તોષા ॥ ૭॥
પ્રાણપ્રિયાસીતિ કથિત-મનોજ્ઞા ।
હાલાસ્ય-પુર-વાસ-રચિત-પ્રતિજ્ઞા ॥ ૮॥
શ્લોકાનિ
કાન્તઃ કન્દુક-ખેલદ્-અઙ્ઘ્રિ -કમલ-વ્યત્યસ્ત-નૃત્ય-ક્રમૈ-
રાગઃ સ્વીયં-અપાકરિષ્ણુરપિ હા તિષ્ઠેત મહ્યં કદા ।
ઔત્સુક્યાદ્-અનુરઞ્જનાદ્-અનુપદસ્પર્શાદ્-અનુપ્રાપ્ય માં-
આશ્લિષ્યેદ્-અનુલાલયેદ્-અનુવદેદ્-આનન્દયેદ્વા કદા ॥ ૭॥
મન્દો નિન્દતુ ચન્દનાચલ-મરુદ્-વ્યાલીવ કેલીશુકી
કાન્તોઽરુન્તુદ-વાચં-ઉચ્ચરતુ હા કામોઽપિ ભીમાયતામ્ ।
કિં  વક્ષ્યામિ કથં કઠોર-વિરહે સન્તપ્તતયા યન્મયા
શીતાંશુર્-મમ જન્મ-વંશ-ગુરુરપ્ય્-અદ્યૈવ વૈરાયતે ॥ ૮॥
અત્રાન્તરે પુષ્પ-વનાભિસારે
સૌન્દર્યં-અન્યાદૃશં-આવહન્તીમ્ ।
કૈવર્ત-કન્યાં ચકમે પુરારિર્-
ઇત્થં સખી પ્રાહ સુમીન-નેત્રામ્ ॥ ૯॥

પઞ્ચદશાષ્ટપદી ।
Ashtapadi 15

મુખારિરાગેણ ગીયતે । મિશ્રછાપ્ તાલઃ ।
યતતે કુસુમાયુધ-સમરે
મધુર-સુધાંશુર્-અધુના ॥ધ્રુવમ્ ॥
જિત-મણિ-મુકુરે સ્મિત-પુર-રુચિરે કામિની-ગણ્ડ-તલે ।
ઘટયતિ વદનં સવિલાસ-મદનં વિધુમિવ સુધા-મણ્ડલે ॥ ૧॥
શિતમુખ-રચને રમણી-રશને શુકતુણ્ડ-શિખરોપમે ।
નવનવ-મધુરં જિત-બિમ્બં-અધરં વિતરતિ રતિ-સમ્ભ્રમે ॥ ૨॥
પરિચય-પૃથુલે ગુરુકુચ-યુગલે મઞ્જુલ-મકરીદલે ।
સૃજતિ વિશઙ્કં સરસ-નખાઙ્કં મણિમિવ કનકાચલે ॥ ૩॥
રતિગતિ-ચતુરે રશના-મુખરે ખેલતિ પૃથુ-જઘને ।
પરિચિત-નલિને યમુના-પુલિને હરિરિવ રુચિર-ઘને ॥ ૪॥
ચિકુર-વિભાગં નયતિ સરાગં લાવણ્ય-પૂર-પથમ્ ।
વિલસદ્-અકુટિલં સિન્દૂર-પટલં રવિમિવ તિમિર્-આવૃતમ્ ॥ ૫॥
સ્મર-ચાપ-તરલે ભ્રુકુટી-યુગલે લોચન-ગુણ-રઞ્જિતે ।
શ્રિત-ફાલ-ફલકં મૃગમદ-તિલકં શરમિવ કામયતે ॥ ૬॥
કુચગિરિ-વહને કચભર-નહને મદયતિ બહુ મોદતે ।
ગાયતિ ગીતં રતિ-સુખ-જાતં નૃત્યતિ વિવશાયતે ॥ ૭॥
ઉપવન-સવિધે પ્રતિકલ-વિવિધે ચુમ્બન-બન્ધ-શતે ।
તરલિત-ચિકુરે તરુણી-નિકરે હાલાસ્યપતી રાજતે ॥ ૮॥
શ્લોકાનિ
કાઞ્ચી-ચઞ્ચલ-કિઙ્કિણી-કલરવૈઃ કર્ણામૃતં કલ્પયેદ્-
વેણી-સૌરભ-સમ્પદા સહજયા ઘ્રાણ્પ્સિતં પૂરયેત્ ।
ભાગ્યાનામ્-અધિદેવતા નયનયોઃ સૈવોપલભ્યેત વેત્ય્-
આશાસ્તે સ વિશઙ્કતે વિવલતે ત્વાં વીક્ષતે શઙ્કરઃ ॥ ૧૦॥
આમોદો રતિ-કૌશલે બહુમતિઃ કન્દર્પ-સારસ્વતે

સૌજન્યં મૃદુ-ભાષણે સખિ કથં વિસ્માર્યતે માયિના ।
સ્થાને ધૂર્ત-શિખામણિઃ સ રમતે ધન્યાસુ વન્યાસુ વા
યાતાયાતદયે સમાન-હૃદયે ચિન્તા દુરન્તા મમ ॥ ૧૧॥

ષોડશાષ્ટપદી
Ashtapadi 16

યા સુખિતા સખિ શમ્ભુના
યા સુખિતા । (ધ્રુવમ્ ॥
મુકુટ-ઘટિત-શશધર-શકલેન ।
ન બિભેતિ સા નવહિમ-સલિલેન ॥ ૧॥
મધુર-સમધુરિમ-લસદ્-અધરેણ ।
ન જહાતિ સા મુદં-અલિ-નિકરેણ ॥ ૨॥
સહકાર-કિસલય-મૃદુલ-શયેન ।
ન દુનોતિ સા હૃદિ મધુ-સમયેન ॥ ૩॥
દરહાસ-વિકસિત-મુખમધુરેણ ।
ન તનોતિ સા શુચં-અતનુ-શરેણ ॥ ૪॥
મૃગમદ-સુરભિત-વસનાઞ્ચલેન ।
ન દધાતિ સા પરિભવં-અનિલેન ॥ ૫॥
પ્રતિકલ-નવનવ-શુભ-રચનેન ।
ન તનોતિ સા રુજમપિ વિજનેન ॥ ૬॥
સલલિત-સમરસ-સુવિહરણેન ।
ન બિભર્તિ  સા રુષં-ઉપચરણેન ॥ ૭॥
અનુરત-હાલાસ્ય-પુર-નિલયેન ।
સમુપૈતિ સા નવમણિ-વલયેન ॥ ૮॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ
ચતુઃષષ્ટિ-લીલાસઙ્ગ્રહે  ગીતસુન્દરે ચતુર્થઃ સર્ગઃ ॥

પઞ્ચમઃ સર્ગઃ ॥
Sarga 5

શ્લોકાનિ
ન કિં  તે દાક્ષિણ્યં પવન ન કિં  -આમોદ-સમયઃ
પ્રસીદ પ્રાણોઽસિ પ્રણયિનં-અનુપ્રાપય મનાક્ ।
શ્વસન્તં હા હન્તજ્વલયસિ મનોજાગ્નિં -અધુના
જગત્પ્રાણસ્યેદં બત મલય-બન્ધો કિં  -ઉચિતમ્ ॥ ૧॥
કિઞ્ચિચ્-ચલાપાઙ્ગ -નિદેશ-માત્રાલ્-
લીલાવતીનાં કુશલં વિધાતુઃ ।
કન્દર્પ કુત્ર્-આત્મભુવસ્-તવાપિ
સંહાર-પારુષ્યમિદં પ્રસક્તમ્ ॥ ૨॥
નિર્વેદ-સઙ્કલ્પ-વિકલ્પ-જાલૈર્
નીત્વા કથઞ્ચિદ્-રજનીં  પ્રભાતે ।
સ્મરાતુરાપિ પ્રણમન્તં-અગ્રે
નવાગસં શઙ્કરં-આહ ગૌરી ॥ ૩॥
આલિપ્તં નિટિલે તવ પ્રિયતમા-સીમન્ત-સિન્દૂરકં
સઙ્ક્રાન્તો  નયનાઞ્ચલે નવવધૂ-કર્પૂર-વીટી-રસઃ ।
ઇન્દ્ધે કજ્જલ-કાલિમા કલુષવદ્-બન્ધૂક-શોણાધરે
લબ્ધં સર્વં-અભીષ્ટં -આશુ ભવતા ધન્યોઽસિ માન્યોઽસિ મે ॥ ૪॥

સપ્તદશાષ્ટપદી ।
Ashtapadi 17

મલહરિરાગેણ ગીયતે । આદિતાલઃ ।
સાધુ પુરહર સાધુ વિષધર
સાધિતવાનસિ કામમ્ ।
તાં-ઉપલાલય સોમકલાધર
યા તવ દિશતિ લલામમ્ ॥ધ્રુવમ્ ॥
મૃદુપદ-રઞ્જિત-નવલાક્ષારસ-
સંવલિતં તવ ફાલમ્ ।

ઉદયારુણ-રુચિરાર્ધ-વિભાસિત-
વિધિં  -અનુસરતિ સલીલમ્ ॥ ૧॥
પૃથુલ-પયોધર-કુઙ્કુમ -રસ-દૃઢ
મુદ્રિતં-ઉરસિ સમોહમ્ ।
કથયતિ વર્તુલ-મણ્ડલ-યુગલં
વરતનુ-કુચ-પરિણાહમ્ ॥ ૨॥
એકકલાવતિ ભવતિ પુરા શિવ
શેખરમાત્રં-ઉદારમ્ ।
બહુલ-નખેન્દુ-કલાભિર્-અલઙ્કૃતં-
અધુના લસતિ શરીરમ્ ॥ ૩॥
રજની-જાગર-ચુમ્બન-લાલસ
કોકનદાધિક-શોણમ્ ।
લોચન-યુગલં તવ રતિ-સાહસં-
અનુવદતિ સ્મયમાનમ્ ॥ ૪॥
વિદ્રુમ-મરકત-મૌક્તિક-ઘટિતં
કુઙ્કુમ -પઙ્કિલ-હારમ્ ।
ઉરસિ નિધાય વૃથા વચનૈરપિ
કિરસિ સુધારસ-સારમ્ ॥ ૫॥
નવનવબન્ધ-વિશેષ-વિનોદિત-
યુવતિ-શતં તવ ગાત્રમ્ ।
મૃગમદ-કુઙ્કુમ -રજની-કજ્જલ-
યાવક-વિરચિત-ચિત્રમ્ ॥ ૬॥
કૈતવ-કૌશલમપિ તવ વિદિતં
તાં-ઉપયાહિ સમૌનમ્ ।
સ્વાદુસક્તુ-ગમિત-પ્રણયામિવ
ન ગણય મામપિ નૂનમ્ ॥ ૭॥
તાવક-જનમપિ તાદૃશ-સુખમપિ
કિમિતિ વિહાય વિષાદમ્ ।
કલયસિ હાલાસ્યાધિપ મા કુરુ
પુનર્-અલસાસુ વિવાદમ્ ॥ ૮॥

શ્લોકાનિ
અઙ્ગં  શ‍ૃઙ્ગાર -તુઙ્ગં  તરુણિમ-વિતતેર્-અન્તરઙ્ગા  અપાઙ્ગા
વક્ત્રં શીતાંશુ-મિત્રં જયતુ મધુકર-શ્રેણિકા વેણિકા તે ।
દક્ષો વક્ષોજ-ભારઃ સ્મર-સમર-સમારમ્ભ-સમ્ભાવનીયઃ
કાન્તે ક્લાન્તે સખિ ત્વં કથમસિ વિમુખી માન્મથેઽપિ પ્રપઞ્ચે ॥ ૫॥
તદનુ સ્મૃત-વિરહાં તાં વિરસ-સ્વાન્તાં વિષાદ-સઙ્ક્રાન્તામ્  ।
પ્રકટિત-પશુપતિ-ચરિતામાલી મલયધ્વજાં પ્રાહ ॥ ૬॥

અષ્ટાદશાષ્ટપદી
Ashtapadi 18

યરકલકામ્ભોજિરાગેણ ગીયતે । આદિતાલઃ ।
સુન્દરં સોમસુન્દરમ્ ।
નન્દય સખિ શરદ્-ઇન્દુ-મુખમ્ ॥ધ્રુવમ્ ॥
અયિ શિવં-અનુનય સન્ત્યજ કોપમ્ ।
જનયસિ સરસે કિમુ પરિતાપમ્ ॥ ૧॥
રુચિર-તદ્-અઙ્ગુલિ -પરિચય-પૃથુલમ્ ।
સફલય સપદિ પયોધર-યુગલમ્ ॥ ૨॥
તવ મધુરાધર-મધુરિમ-રસિકમ્ ।
સકૃદ્-અવલોકય સમરસ-કુતુકમ્ ॥ ૩॥
વિફલ-વિચાર-વિષાદ-વિદૂના ।
સીદસિ કિમિતિ કલાવતિ દીના ॥ ૪॥
પ્રતિવદસિ પ્રિયતમં-ઉપયાતમ્ ।
તં ઘટયસિ પરયુવતી-જાતમ્ ॥ ૫॥
કરગતં-અમૃતં વિકિરસિ બાલે ।
અહહ કુતૂહલ-કુસુમિત-લીલે ॥ ૬॥
અચિરં-ઉપાશ્રય કુવલય-નયને ।
શઙ્કરં-અભિનવ-કિસલય-શયને ॥ ૭॥

24 sanskritdocuments.org



ગીતસુન્દરમ્ મૂલમ્

સુગુણ-નિધે દેવિ કુરુ મમ વચનમ્ ।
સ્મર-હાલાસ્યાધિપ-રતિરસ-રચનમ્ ॥ ૮॥
શ્લોકાનિ
પ્રાપ્તશ્ચ પ્રાર્થનીયઃ સુદતિ વદતિ ચ પ્રેમસારાનુસારં
વામે કામેષુ-ભિન્નં વપુર્-અતિમૃદુલં પશ્ય પશ્યાલિકસ્ય ।
માનં મૌનં ચ મા ગાઃ સખિ સુખય રતૌ સત્વરા જિત્વરા ત્વં
રન્તુર્-ભર્તુર્-વધૂનાં-અભિલષિત-સુખ-પ્રાપણઃ શ્લાઘનીયઃ ॥ ૭॥
તસ્મિન્-દિનાન્ત-સમયે સહસા ગિરીશો
દોષા-નુચિન્તન-કષાયિત-લોચનાં તામ્ ।
આરાદ્-ઉપેત્ય વિનયેન મુહુઃ  શ્વસન્તીં
સવ્રીડ-નમ્ર-વદનઃ સ્વયં-ઇત્યુવાચ ॥ ૮॥

એકોનવિંશાષ્ટપદી   ।
Ashtapadi 19

મુખારિરાગેણ ગીયતે । ઝમ્પાતાલઃ ।
પ્રિયે મીનનયને
વિસૃજ મયિ રોષં-અવિચારમ્ ।
રહસિ કૃત-દૂષણં રમણિ મમ ભૂષણં
કલય પરિરમ્ભં-ઉપહારમ્ ॥ધ્રુવમ્ ॥
પ્રસરતુ તવ પ્રણય-સરસં-અવલોકનં
ભજતુ જગદ્-અમૃતરસ-સેકમ્ ।
વચનમપિ સપ્રેમ યદિ ભવતિ તાવકં
વશયામિ મદનં-અતિલોકમ્ ॥ ૧॥
તરુણિ તવ લોચનં ન કલય રુષારુણં
દલિત-કોકનદ-દલ-સમાનમ્ ।
વિવિધ-રતિ-સાહસૈર્-અધિરજનિ જાગરાદ્-
અનુરાગં-અનુવહતુ નૂનમ્ ॥ ૨॥
કલકણ્ઠિ કિમિતિ મયિ દોષ-પરિગણનેન
મુખરયસિ મુખ-કમલ-નાલમ્ ।

સ્મર-સમર-કાહલી-કલકલ-વિજૃમ્ભિતં
મણિતં-અનુનય મધુર-લીલમ્ ॥ ૩॥
શ્વસિત-પવનેન પરિશીલયસિ વેપથું
વિદ્રુમ-લતાઙ્ગિ  કિં  -અધીરમ્ ।
વિષમ-રતિ-રભસેન કુચ-લિકુચ-તાણ્ડવં
વિયતિ કલ્પય તરલ-હારમ્ ॥ ૪॥
પ્રતિફલિત-તાટઙ્ક-મણિ-કિરણ-રઞ્જિતં
ન તિરય કરેણ સુકપોલમ્ ।
ઘનસાર-વીટિકા-કબલં-અતિસૌરભં
દેહિ મમ જિત-મધુર-જાલમ્ ॥ ૫॥
લલિત-વલિત-ગ્રીવં-ઉન્નમિત-વદનં-અયિ
મયિ કિં  -અનુચિન્તનં-અપારમ્ ।
રદનદર-સંસર્ગ-નિર્ગલન્-મધુરસં
વિતર મધુરાધરં-ઉદારમ્ ॥ ૬॥
ગજદનુજ-કુમ્ભ-દૃત-મુક્તાફલોજ્જ્વલં
મણિસરં ગમય કુચ-ભારમ્ ।
અનુયાતુ શશિકલા તારક-સમાજમિવ
મમ કરજ-રેખાનુવારમ્ ॥ ૭॥
હંસક-ઝલઞ્ઝલિત-મુખર-પદ-પઙ્કજં
મમ હૃદિ નિધેહિ સુકુમારમ્ ।
સ્મર-તાપ-શમનાય વર્ષતુ સુધારસં
હાલાસ્ય-કૃત-રાજ્ય-ભારમ્ ॥ ૮॥
શ્લોકાનિ
યદિ ચ કુપિતં ચેતો હેતું વિનૈવ તવ પ્રિયે
પ્રહર પરુષં વેણ્યા વાણ્યા વિનિન્દ રુષં ત્વજ ।
અહહ દહતિ ક્રૂરો મારઃ પ્રયુજ્ય શરાન્-બહૂન્-
વ્યથિત-વપુષં વામે ભામે કથં સમુપેક્ષસે ॥ ૯॥
દિશિ મમ દરસ્મેરાં દૃષ્ટિં  દિશેદ્-અવલોક્ય-માં
ત્રિચતુર-પદં પ્રત્યુદ્ગચ્છેન્-નિતમ્બ-ભરાલસા ।
ઉપગતમપિ પ્રેમાવેશાન્-નિગૂહન-ચુમ્બન-

પ્રથમ-વચનૈર્-ધન્યં કુર્યાત્-પ્રિયે ભવતી કદા ॥ ૧૦॥
અનુનય-વિનયાભ્યાં પ્રાપયિત્વા પ્રસાદં
ગતવતિ મધુરેશે મઞ્જુ સઙ્કેત-કુઙ્જમ્  ।
તદનુ શબર-નેત્રાં પ્રાપ્ય કાચિત્-પ્રદોષે
ચતુરતરં-અવાદીદ્-રત્નપેટીં  દધાના ॥ ૧૧॥

વિંશાષ્ટપદી 
Ashtapadi 20

કલ્યાણીરાગેણ ગીયતે । મિશ્રછાપ્ તાલઃ ।
કાન્તે શશિમકુતં-અભિસર ।
કાતર-લોચને ॥ધ્રુવમ્ ॥
તવ હૃદયા-નુસરણ-ચતુરં રતિ-કૌશલ-ગરિમ-ધુરીણમ્ ।
વેગવતી-તટ-કુસુમિત-વઞ્જુલ-કુઞ્જે કૃત-મૃદુગાનમ્ ॥ ૧॥
નવમણિ-કાઞ્ચી-કલરવ-બોધિત-શુક-કોકિલ-પરિવારમ્ ।
પ્રતિપદં-અનુનય જઘન-સ્તન-ભર-વિઘ્નિત-ગમન-વિચારમ્ ॥ ૨॥
અહમહમિકયા નવનવ-કુસુમ-મધૂલિ-ચલદ્-અલિગુઞ્જે ।
નટતિ વિલોકય નવ-પવનાહત-મઞ્જરિકા-નવકુઞ્જે ॥ ૩॥
કનક-દુકૂલ-ચકચ્ચકિત-સ્તન-કલશ-યુગાન્તર-લગ્નમ્ ।
મૃદુ પરિવેલય મણિસરં-ઉપકુરુ કરકમલેન વલગ્નમ્ ॥ ૪॥
શઙ્કિત-નવજલદ્-આગમ-તિમિર-વિલોકન-નટિત-મયૂરમ્ ।
અયનં-ઉપાશ્રય વિવિધ-પરાગ-ભરાલસ-મલય-સમીરમ્ ॥ ૫॥
નયન-વિલાસ-વિનિર્મિત  -કુવલય-માલિકયૈવ વનાન્તમ્ ।
ભૂષય દરહસિતાઙ્કુર  કુસુમૈર્-ઉપસર સખિ તવ કાન્તમ્ ॥ ૬॥
અવગતમેવ સખીભિર્-ઉદાહર તવ પતિ-સમરસ-ભાવમ્ ।
સ્ફુરદ્-અધરં મુહુર્ -ઉપચિત-પુલકં ન તિરય ભવદ્-અનુભાવમ્ ॥ ૭॥
અનતિ-વિભૂષણં-અખિલા-વયવં પ્રિય-ઘટનાય તવાઙ્ગમ્  ।
કલય વિલાસિનિ વશિતાનઙ્ગં  હાલાસ્યાધિપસઙ્ગમ્  ॥ ૮॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ

ચતુઃષષ્ટિ-લીલાસઙ્ગ્રહે  ગીતસુન્દરે પઞ્ચમઃ સર્ગઃ ॥

ષષ્ઠઃ સર્ગઃ
Sarga 6

શ્લોકાનિ
રન્તુઃ પુષ્પવતીં  દિવા દિનમણેર્-ભૂયઃ પ્રદોષાગમે
તામિસ્રાલિ-મિષાદ્-અકીર્ત્તિ  -પટલી વ્યાપ્નોતિ સર્વા દિશઃ ।
કિં  ચેહાભિસરદ્-વધૂકચમરામોદ-પ્રિયા ષટ્પદ-
શ્રેણિર્-નીલ-સરોજ-કાનન-ધિયા વ્યગ્રા પરિક્રામતિ ॥ ૧॥
તનુ-પ્રભા-કલ્પિત-ચારુ-ચિત્રકં
સલીલ-સંવ્યાનમિવ સ્તનાન્તરે ।
નિરન્તરાયં પરિરમ્ભ-સમ્ભ્રમં
કલાવતીનાં તનુતે ચિરં તમઃ ॥ ૨॥

એકવિંશાષ્ટપદી 
Ashtapadi 21

ઘણ્ટારાગેણ ગીયતે । ઝમ્પાતાલઃ ।
પશ્ય લલિતે શઙ્કર-વિલાસમ્ ।
પશ્ય લલિતે ॥ધ્રુવમ્ ॥
જલદ-રુચિ-વલભિદ્-ઉપલાકર-ઘને ।
વિલસ સખિ વિદ્યુદિવ મીનનયને ॥ ૧॥
કનકમહિ-પરિલસિત-ધાતુ-નિકરે ।
ઇહ નિવસ મણિરિવ સુગન્ધિ-ચિકુરે ॥ ૨॥
શશિ-કિરણ-વિશદ-તટ-સૌધ-નિકટે ।
ઇહ ભવ ચકોરીવ ચન્દ્ર-મકુટે ॥ ૩॥
નલિની-દલા-રચિત-મૃદુલ-શયને ।
ઇહ ચર મરાલીવ મન્દ-ગમને ॥ ૪॥
વનપવન-દરદલિત-સુમવિતાને ।

ઇહ નિનદ રતિરિવ સુલલિત-ગાને ॥ ૫॥
કોમલ-તમાલદલ-કૃત-કુટીરે ।
ઇહ જય મયૂરીવ સુગુણહારે ॥ ૬॥
અતિરુચિર-નવરત્ન-કુટ્ટિમપદે ।
ઇહ વિહર મઞ્જીર-શિઞ્જિત-પદે ॥ ૭॥
અતિશયિત-હાલાસ્ય-સ્થલ-સદ્-ઉપવને ।
ઇહ રમય શિવમવિત-સકલ-ભુવને ॥ ૮॥
શ્લોકાનિ
નિસર્ગ-કચ-સૌરભ-પ્રતિપદ-પ્રતિષ્ઠાપકે
તવ પ્રિયતમે સખિ પ્રસવ-ચાપ-તાપાધિકે ।
પ્રમર્દિત  -ઘનસ્તન-સ્તબક-લિપ્ત-કસ્તૂરિકા-
કરમ્બિત-કરામ્બુજે ન કલય પ્રતીપં વૃથા ॥ ૪॥
આલીષુ કિલ દાક્ષિણ્યાત્-કેલીશુક-સહાયિની ।
સાનન્દ-મદના પ્રાપ મીનાક્ષી સુન્દરેશ્વરમ્ ॥ ૫॥

દ્વાવિંશાષ્ટપદી 
Ashtapadi 22

મધ્યમાવતીરાગેણ ગીયતે । આદિતાલઃ ।
મધુરાધિપતિં  પરિચિત-સમરસ-ભાવમ્ ।
સા નનન્દ સમવેક્ષ્ય સમાહિત-કુસુમ-સરાસન-ભાવમ્ ॥ધ્રુવમ્ ॥
મીનાક્ષી સવિલાસ-સમાગમ-સમુદિત-બહુવિધ -લીલમ્ ।
વિમલ-કલાનિધિમિવ શરદ્-ઉજ્જ્વલ-રાકા-રઞ્જન-શીલમ્ ॥ ૧॥
વિશદં-ઉરઃસ્થલં-અધિગત-નવમણિ-ખચિત-મનોહર-ભૂષમ્ ।
અમૃત-પયોનિધિ-મધ્યભાગમિવ સમણિદ્વીપ-વિશેષમ્ ॥ ૨॥
ગૌરી-કુચ-ભરં-અનુકલયન્તં સરસ-કટાક્ષ-વિહારમ્ ।
કનક-મહીધર-શિખરાઞ્ચિતમિવ પારિજાત-સુમહારમ્ ॥ ૩॥
કુઙ્કુમ -રજસા ગલનીલ-રુચિં  વિદધતં-ઉપરિ સુદૂરમ્ ।
ચલિત-કદમ્બ-પરાગ-વિધૂસરમિવ મધુકરં-અનુવારમ્ ॥ ૪॥

કલિત-કપોલ-વિકાસ-દરસ્મિતં-અનુરત-મદકલ-ગીતમ્ ।
પ્રેમપૂરં-અતિલઙ્ઘિત -વેલં બહિરિવ મુહુર્ -અનુયાતમ્ ॥ ૫॥
સિત-સુકુમાર-શરીરં-ઉદઞ્ચિત-વિદ્રુમ-રાગ-દુકૂલમ્ ।
રાજહંસમિવ નવયાવક-રસ-રઞ્જિત-પક્ષ-વિલોલમ્ ॥ ૬॥
મરકત-વલય-વિભૂષિત-પાટલ-કોમલ-કરયુગ-સીમમ્ ।
વર-તાપિઞ્છ-સ્તબકાલઙ્કૃત-પલ્લવ-શરમિવ કામમ્ ॥ ૭॥
નિટિલ-વિરાજિત-કાશ્મીર-તિલકં -અમિત-કુતૂહલ-સાન્દ્રમ્ ।
હાલાસ્ય-પુરી-સૌધ-શ‍ૃઙ્ગ -મણિ-રુચિ-રઞ્જિતમિવ ચન્દ્રમ્ ॥ ૮॥
શ્લોકાનિ
દરસ્મેરાપાઙ્ગ -સ્ફુરિત-મૃદુ-શોણાધર-દલં
ચલત્-કર્ણોત્તંસં કુસુમ-શયનોપાન્તગમને ।
તદાનીં  મીનાક્ષ્યાઃ પતિ-સમરસા-લોક-કુતુકાદ્-
ઉદીતો રોમાઞ્ચઃ સ્મર-સમર-રક્ષા-કવચિતઃ ॥ ૬॥
લીલાશુકં પ્રિયતમસ્ય કરે વિધાતું
સવ્રીડ-સસ્મિત-સસાધ્વસં-ઉદ્યતાયાઃ ।
તસ્યા મનોભવ-વિલાસ-વશંવદાયા
આલીજનૈર્-ઉપગતા બહિરેવ વૃત્તિઃ ॥ ૭॥
તદનુ વિજને કેલી-કુઞ્જે સપલ્લવ-મલ્લિકા-
કુવલય-દલાકલ્પે તલ્પે તરઙ્ગિત -વીક્ષણામ્ ।
સરસ-લલિત-પ્રેમ-સ્થેમ-પ્રપઞ્ચન-કાતરાં-
અનુકલ-નવવ્રીડાં કાન્તાં જગાદ જગત્પતિઃ ॥ ૮॥

ત્રયોવિંશાષ્ટપદી 
Ashtapadi 23

નાદનામક્રિયારાગેણ ગીયતે । આદિતાલઃ ।
લલિતે સપદિ સદાશિવમ્ ।
સમરસં-અનુભવ કાતરમ્ ॥ધ્રુવમ્ ॥
પ્રવિશ યવનિકાં નિવિશ મમાઙ્કે રમ્ભોરુ પ્રિયસારે ।
મામિવ પાણિ-સ્પર્શ-વિલોલં તવ શુકં -અનુવદ ધીરે ॥ ૧॥

વિસૃજ વિશ‍ૃઙ્ખલ -રતિગત-વૈભવ-વિરસ-વિલજ્જિત-ભેદમ્ ।
વિદલિત-શેષ-નિચોલં-ઇવાર્પિત  -ગુરુકુચ-સન્ધિ-વિષાદમ્ ॥ ૨॥
મર્દન-ચઞ્ચલ-નખકિરણૈર્-અવલોકય કુચ-તટ-રાગમ્ ।
મદન-મદ-દ્વિપકુમ્ભ-વિજૃમ્ભિતમિવ  સિન્દૂર-પરાગમ્ ॥ ૩॥
વિનમિત વેણિકં -ઉન્નમિતા-નનં-અધરા-સ્વાદ-વિશઙ્કમ્ ।
ન ગમય નખમુખ-ઘાતં-ઇમં સખિ પુનરિવ વિરહાતઙ્કમ્ ॥ ૪॥
મૃદુલ-ભુજાન્તર-વલયિત-કન્ધર-બહુલિત -રાગં-અપારે ।
માં-આલિઙ્ગ્ય  સુમાશુગ-તપ્તં સ્નપય સુખામૃત-સારે ॥ ૫॥
રૂપ-વિલોકન-વચનાકર્ણન-વદનાસ્વાદ-સરૂપમ્ ।
અનુરઞ્જય માં-અતનુ-પરાજિતં-અભિમુખ-સરસાલાપમ્ ॥ ૬॥
અકૃત-શ્રુતિ-પથ-લઙ્ઘનમિવ  તવ નયનાકર્ણ-વિલાસમ્ ।
અમૃત-વિલઙ્ઘન -ભીરુમિવા-ઞ્ચસિ મુહુર્ -અધરાવધિ-હાસમ્ ॥ ૭॥
સમરતિ-પરવશ-સઞ્જીવનમિવ મલય-સમીર-કુમારમ્ ।
અનુરત-મણિત-વિલાસૈર્-અનુનય નવહાલાસ્ય-વિહારમ્ ॥ ૮॥
શ્લોકાનિ
આશાસ્યં મમ પૂરયેતિ સરસં સમ્પ્રાર્થિતાયાસ્  -તદા
વક્તું કિઞ્ચિદ્-ઉદઞ્ચિતેઽધરદલે મન્દાક્ષમગ્નં વચઃ ।
અંસાવર્તિતં  -આનનં પુલકિતં તાટઙ્ક-રત્ન-પ્રભા-
રમ્યં ગણ્ડતલં મુહુર્ -વિવલિતા દૃષ્ટિઃ પ્રિયસ્યાધરે ॥ ૯॥
પ્રેમ-પૂર-પરીવાહ-કટાક્ષ્-આવિષ્કૃત્-આશયઃ ।
શઙ્કરઃ પ્રાહ મીનાક્ષીં  સાકૂતં રન્તું-ઇચ્છયા ॥ ૧૦॥

ચતુર્વિંશાષ્ટપદી 
Ashtapadi 24

કલયાધુના મદનાહવં મીનાક્ષિ નયનોત્સવમ્ । (ધ્રુવમ્ ॥
સરસ-દૃગઞ્ચલભલ્લ-પુરસ્કૃત-નખાર્ધ-ચન્દ્ર-પ્રકરે ।
વિલસતિ નિષ્ક્રમમાણ-મનોભવ-કુઞ્જર-કુમ્ભ-કુચાન્તરે ॥ ૧॥

શુક-પિક-કોકિલ-ચન્દિર-મારુત-મધુમાધવ-પરિવારે ।
દિશિ દિશિ સજ્જિત-મધુર-શરાસન-સુમશર-વિવિધ-વિહારે ॥ ૨॥
મણિત-વિજૃમ્ભિત -કાહલિ-કલકલ-રવ-મુખરે રત્યગારે ।
મણિ-રશનાકૃત-જયઘણ્ટાધ્વનિ-મિશ્રિત-હંસક-રણિત-ભરે ॥ ૩॥
નવનવ-વિકસિત-રોમાઞ્ચ-કવચિત-તદિદ્-ઉપમાન-શરીરે ।
વશયતિ માં-અવશં રતિ-સાહસ-તત્વ-નિરૂપણ-સુન્દરે ॥ ૪॥
અવિરલ-સઙ્ગત -સૂન-શરાઞ્ચિત-સરસ-રસાલ-કિસાલે ।
વિરહિ-મનોગત-મર્મ-નિકૃન્ત -નક્રકચ-ધુરન્ધર-શીલે ॥ ૫॥
દૃઢ-પરિરમ્ભણ-ચુમ્બન-તાડન-કારિત-ઘર્મજ-શીકરે ।
મધુરિમ-ભરિત-શરાસ-વિલાસ-કન્દલિતાસ્ય-નિશાકરે ॥ ૬॥
મલય-સમીરણ-ચઞ્ચલ-કુન્તલ-મધુપાવૃત-મુખ-પઙ્કજે ।
ત્રિજગદ્-અહઙ્કૃતિ -જલનિધિ-શોષણ-મણ્ડન-મણ્ડિત-કુમ્ભજે ॥ ૭॥
વિજયરમા-પ્રથમાગમ-મઙ્ગલ -વાદ્યક-વાદન-સમ્ભ્રમે ।
નવરસ-ભરિત-વિલાસ-સમેધિત-નવહાલસ્ય-ગૃહોત્તમે ॥ ૮॥
શ્લોકાનિ
પ્રત્યઙ્ગં  સ્પૃશતઃ કરૌ નિયમિતૌ યદ્-બાહુમૂલે તયા
સ્થાનાદ્-ઉચ્ચલતો યદ્-ઊરુ-ઘટનં શ્રોણી-તટેનાહતમ્ ।
વક્ષોજાત-વલી-તરઙ્ગ -જઘનાભોગ-શ્રિયં પશ્યતો
દષ્ટોઽયં મધુરાધરોઽસ્ય તદિદં શ‍ૃઙ્ગાર -વીરાયિતમ્ ॥ ૧૧॥
તત્તદ્-ભાવ-કલા-વિલાસકતયા કામઃ કૃતાર્થસ્-તયોર્-
ઉન્મૃષ્ટ-શ્રમવારિ-શીકરતયા ધન્યોઽસ્તુ મન્દાનિલઃ ।
દત્તાન્યોન્ય-જયશ્રિયોઃ સમરતિ-પ્રોત્સાહન-પ્રૌઢયોર્-
ગૌરીશઙ્કર-મૌલિચન્દ્રકલયોર્-ભાગ્યં તદન્યાદૃશમ્ ॥ ૧૨॥
ઇતિ શ્રીમત્-પરમશિવાતિવાદિમૂર્ધન્યસ્ય સદાશિવ-દીક્ષિતસ્ય કૃતિષુ
ચતુઃષષ્ટિ-લીલાસઙ્ગ્રહે  ગીતસુન્દરે ષષ્ઠઃ સર્ગઃ ॥
॥ સમાપ્તં ગીતસુન્દરમ્ ॥
॥ શિવાર્પણમસ્તુ ॥

